
I Sažetak 
1. Lideri G20 su se sastali na ovom samitu u trenutku kada svjetska privreda stoji na samom rubu ambisa. Drastično pogoršanje svjetske finansijske situacije iz septembra i oktobra 2008. godine ima posljedice u realnoj ekonomiji (za razliku od virtualne, prim. prev.).  Predviđa se da će bruto nacionalni dohodak opasti da će doći do bujice nezaposlenih u velikim industrijaliziranim zemljama. Krize nisu pošteđene ni zemlje u razvoju. Vlade nekoliko zemalja su već zatražile hitne zajmove od Međunarodnog monetarnog fonda (MMF) jer su njihovi finansijski sektori paralizirani, kapital se odljeva iz zemlje, valute padaju, a ekonomski se razvoj našao pred zidom. Globalna privreda je pred veoma ozbiljnom recesijom.  Koliko će ona trajati i koliko će duboka biti se pokazalo da zavisi od pravovremenosti i fokusiranost reakcije vlade. Kriza sistema je na vrhu do sada neviđenog porasta cijena hrane i roba široke potrošnje do kojeg je došlo početkom godine i koji je doveo do krize hrane u zemljama u razvoju. Kao dodatak na ovo je i sve brža promjena klime koja će, ukoliko se nešto hitno ne poduzme, najjače pogoditi najsiromašnije u svim dijelovima svijeta, a posebno na ranjivije populacijske grupe, kao što su žene.  

2. Istorija je pokazala da krize ovog razmjera dovode do socijalne i političke nestabilnosti sa nepredvidivim i često tragičnim posljedicama. Zaposlene porodice imaju jako puno toga što mogu izgubiti zbog krize. Već više od dvije decenije je socijalna kohezija na udaru sve veće nejednakosti u velikom broju zemalja. Danas, domove, radna mjesta i penzije zbog finansijske krize gube oni koji nisu za nju odgovorni, a kao poreski obveznici iz problema moraju izvlačiti one koji jesu. Vlade G20 moraju prepoznati hitnu potrebu da se radi na inkluzivnijem, pravednijem i demokratskijem sistemu. Sindikati moraju imati svoje mjesto za stolom i biti dio najvažnijih pregovora različitih institucija u toku narednih mjeseci.  

3. Tekuća ekonomska kriza je počela u Sjedinjenim Državama kao sklop stambene krize, krize kreditnog tržišta i sveprisutnije krize zaposlenosti. Svaka od ovih kriza je sama po sebi dovoljno ozbiljan problem, ali njihova interakcija pokreće izuzetno opasna i kompleksna kretanja u realnoj ekonomiji. Cijene nekretnina su drastično pale, posvuda se založena imovina zapljenjuje, tako da je vrijednost nekretnina pala za stotine milijardi. Potrošači se povlače jer su sve siromašniji, time se usporava ekonomija i poslodavci prisiljavaju na otpuštanje i smanjenje plata i doprinosa. Pad cijena stanovanja utiče i na kreditnu krizu, budući da vrijednost kapitala u hipotekama minira bilanse stanja finansijskih institucija. Ukoliko se ne zaustavi pad cijena kapitala i porast nezaposlenosti, bankarski sektor će nastaviti krvariti. Ovo vrzino kolo se ponavlja i prenosi na druge razvijene zemlje, ali i na zemlje u razvoju koje su se na prvi pogled činile imunima.  

4. Neophodan je ulazak vlada na finansijska tržišta putem nacionalizacije banaka, garancijskih depozita, otkupa dugova i rekapitalizacije bankarskog sistema u Sjedinjenim Državama i Evropi. Međutim, neprihvatljivo je da države nacionaliziraju gubitke finansijskog kapitala a puste finansijskim institucijama da privatiziraju profit. Ova, najozbiljnija ekonomska kriza od Velike depresije tridesetih godina prošlog stoljeća, mora označiti kraj ideologije slobodnih finansijskih tržišta, gdje se samoregulacija pokazala kao prevara, a pohlepa nadvladala racionalno rasuđivanje, čime je nanesena nepopravljiva šteta realnoj ekonomiji. Nacionalna i globalna regulatorna arhitektura mora biti osmišljena tako da se finansijska tržišta vrate njihovoj primarnoj funkciji: osiguranju stabilnog i isplativog finansiranja produktivnih investicija u realnu ekonomiju. Osim toga, vlade i međunarodne institucije moraju uspostaviti novi ekonomski poredak koji je isplativ, efikasan i socijalno pravedan – zadatak jednako ambiciozan kao onda postavljen na sastanku u Bretton Woodsu 1944. godine.  
5. Sastanak lidera vodećih sila u Washingtonu mora pokrenuti proces rada sa zemljama i izvan G20 kako bi se: 
· Inicirao glavni plan oporavka neophodan za stabilizaciju globalnog tržišta kapitala, ekonomija brzo izvukla iz recesije, zaustavilo napredovanje globalne depresije i vratilo na trag kreiranja dostojanstvenog posla.  Potrebno je dalje koordinirano smanjivanje kamatnih stopa prema potrebi.  Vlade bi trebale pokrenuti programe investiranja u insfrastrukturu koji bi stimulirali rast potražnje na kraći rok i pokrenuli rast produktivnosti u srednjeročnom periodu. Sada je vrijeme da se krene sa „Zelenim New Dealom“ čime bi se kreirala radna mjesta kroz razvoj alternativne energije i sistema štednje i konzervacije energije. Potrebno je uvesti mjere smanjenja troškova i poreske instrumente kojima bi se podigla kupovna moć potrošača sa srednjim i niskim primanjima. Potrebno je održati budžete za podršku razvoju najnerazvijenihih zemalja kako bi postigle milenijumske razvojne ciljeve uz usvajanje obavezujućih odredbi i rokova postizanja UN-ovog plana za 0,7% BND; 
· Osiguralo da se finansijska kriza ovakvih razmjera više nikad ne desi.  Već dvije decenije većina vlada, skupa sa međunarodnim finansijskim institucijama promovira labavo reguliranu „novu finansijsku arhitekturu“ koja karakterizira odgovor globalnih finansijskih tržišta na ovu krizu sada.  Vlade su sada primorane intervenirati da bi spasile bankarski sistem; quid pro quo moraju biti čvrsto regulirane finansijske institucije. Raspored aktivnosti mora obuhvatiti sljedeće: odgovornost centralnih banaka spram javnosti; propise kojima se sprečava cikličnost imovine i javni nadzor za banke; reguliranje zaštitnih sredstava i privatnog osnivačkog kapitala; reforma i kontrola isplate direktorskih naknada i distribucije profita preduzeća; reforma sektora za utvrđivanje kreditnog rejtinga; stajanje u kraj prekomorskim zemljama u kojima se ne primjenjuju poreski propisi; oporezivanje međunarodnih finansijskih operacija; dobra zaštita potrošača od predatorskih zajmodavaca i agresivne bankarske ponude; i aktivna politika stambenih servisa i finansijskih servisa u zajednici. Novi sistem mora održavati potrebe svih regulatora; regulatora bankarskog sektora, poreskog sektora i vlasti, kao potrošačkih udruga u svakoj zemlji.  Nema više „malo po malo“ pristupa reformi.  
· Uspostavile nove strukture ekonomskog upravljanja za globalnu ekonomiju.  Ovaj korak mora prevazilaziti finansijska tržišta i valutne sisteme i doprijeti svugdje gdje je disbalans rasta i priliva kapitala doveo do krize. Isto kao što su ekonomska rješenja poslije Drugog svjetskog rata podrazumijevala jačanje Međunarodne oranizacije rada u isto vrijeme kada su stvorene Ujedinjene nacije, nova post-krizna rješenja moraju obuhvatiti međunarodno ekonomsko upravljanje. Vlade moraju početi raditi na uspostavljanju neophodnih struktura. Međutim, ta debata se ne smije odvijati između bankara i zvaničnika ministarstava finansija iza zatvorenih vrata – mjesto za stolom mora pripasti i sindikatima.  
· Vodila borba protiv ekspolozije neravnomjerne raspodjele prihoda koja je u pozadini ove krize. Novi sistem ekonomskog upravljanja se mora baviti krizom distributivne pravde koja je osakatila globalnu ekonomiju. On mora osigurati balans razvijenosti između regija, kao i unutar zemalja, između kapitala i rada, između onih sa visokim i onih sa niskim primanjima, između bogatih i siromašnih, između muškaraca i žena.  

6. Sastanak G20 mora označiti početak jednog procesa. Dnevni red promjene se treba predstaviti na sastancima koji će se održati u narednim mjesecima, kao što je Prateća međunarodna konferencija o finansiranju za razvoj, koja će se održati u Dohi krajem mjeseca. Nakon nje slijedi Konferencija potpisnica Okvirne konvencije o klimatskim promjenama Ujedinjenih nacija (UNFCCC), koja će se održatio u Poznanu, u decembru, na kojoj razvijene zemlje moraju izraziti odlučnost da pomognu zemljama u razvoju putem transfera tehnologija i adaptacije na klimatske promjene. Ovo bi dodatno pridonijelo uspostavljanju povjerenja koje je neophodno za uspješno okončanje tekućih pregovora o klimatskim promjenama do kraja 2009. godine. Sastanci G8 održani u Italiji, kao i sastanci međunarodnih finansijskih institucija, kao i Organizacije za ekonomsku saradnju i razvoj (OECD) u 2009. godini, se moraju iskoristiti do maksimuma – ne smije biti povratka na „uobičajeno poslovanje“.  
II. Koordinirani plan oporavka realne ekonomije 
7. Sve veći finansijski haos uzima danak na realnoj ekonomiji kroz drastičan porast nezaposlenosti u Sjedinjenim Državama i Velikoj Britaniji, ali i zemljama Euro zone, i prijeti globalnom recesijom. Predviđa se da će tokom 2009. godine u Sjedinjenim Državama i Euro zoni BND opadati. Za zemlje OECD-a se predviđa porast nezaposlenost za 20% u narednih šest mjeseci, ali nije isključeno da će biti i veći. U nekoliko zemalja u razvoju, pogotovo onima sa bankarskim sistemima sa visokim stepenom leveridža ili visokim deficitom po tekućem računu, dolazi do ogromnog smanjenja broja radnih mjesta i realnih prihoda domaćinstava.  Kapital napušta većinu zemalja u razvoju koje nisu u stanju podnijeti gubitak investicija, a probleme uvećava pad priliva iz dijaspore, koja u velikom broju ostaje bez posla. MOR predviđa da će nezaposlenost na globalnom nivou porasti sa 190 miliona koliko je iznosila 2007. godine, na 210 miliona u 2009. kao i da će broj zaposlenih siromašnih, odnosno onih koji rade za manje od dolar dnevno narasti za 40 miliona, a onih koji rade za dva dolara dnevno za 100 miliona.  
8. Lideri vlada i rukovodstva centralnih banaka ne smiju ponoviti greške iz tridesetih godina prošlog stoljeća kada su u smislu balansiranja budžeta smanjene plate i uvedene devizne i valutne politike po principu „osiromaši susjede“. Umjesto toga, Lideri G20 moraju donijeti plan koordiniranog oporavka usmjeren na stimuliranje realne ekonomije i na nacionalnom i na globalnom nivou.  
9. U Evropi i Sjedinjenim državama je neophodno dalje koordinirano smanjenje interesnih kamata centralnih banaka. Potrebno je jačati fiskalne stabilizatore, kao što su šeme doprinosa za nezaposlene, kroz sisteme direktnog kreiranja radnih mjesta. Fiskalni stimulansi moraju biti fokusirani na ukupnu potražnju koja bi bila dovoljno velika da se revitalizira realna ekonomija: zaposlenost, plaće i porast prihoda domaćinstava. Mjere smanjenja rashoda i poreza moraju biti usmjerene na porodice sa niskim i srednjim primanjima koje su najpogođenije ovom situacijom i koje će, povećanom potrošnjom, stimulirati porast proizvodnje i, na kraju, zaposlenosti.  

10. U zemljama u razvoju vlade se na sličan način moraju suprotstaviti ekonomskom usporavanju kroz monetarnu politiku, podršku programima za kreiranje radnih mjesta, i proširenje i kreiranje programa socijalne sigurnosti.  Međunarodne finansijske organizacije ne smiju ponoviti greške koje su počinjene prije desetak godina za vrijeme azijske finansijske krize, kada su se zemlje prisilile na povećanje interesnih kamata, smanjenje javne potrošnje i kada se dovelo do velikog broja bankrota banaka – što je suprotno od onoga što se sada poduzima u razvijenim zemljama. Umjesto toga, zemlje u razvoju treba potaći da održe stopu zaposlenosti i ponude pomoć vlade najranjivijim segmentima stanovništva.  

11. Treba iskoristiti priliku za lansiranje „Zelenog New Deala“, što su u svojim izvještajima o „zelenim“ radnim mjestima preporučili UNEP Program za okoliš Ujedinjenih Nacija i MOR. Sada je čas da se pomogne ekonomskom oporavku kroz okolišno odgovorna ulaganja namijenjena otvaranju radnih mjesta na kraći rok, uključujući i radna mjesta za žene i mlade, i smanjenju emisija stakleničkih gasova na srednji rok. Mjere kojima se promovira štednja energije putem „utopljavanja“ fasada, postavljanja podesivih instalacija grijanja, „štedljive“ rasvjete, itd. impliciraju otvaranje velikog broja radnih mjesta i jaku podršku građevinske industrije koja je posebno na udaru krize. Javna ulaganja u infrastrukturu, javni transport i alternativni izvori energije su takođe način stimulacije otvaranja „zelenih“ radnih mjesta. Dugoročne investicije u javnu infrastrukturu kojima se uvećava produktivnost – škole, bolnice, pitka voda i sanitacija, kao i javni transport i energetski sektor – ne samo da mogu pomoći da se nacionalna ekonomija odupre recesiji ili iz nje izađe, nego mogu pomoći milionima da prevaziđu siromaštvo.  

12. Osim ulaganja u infrastrukturu, sada je vrijeme da se ulaže u ljude – njihovo obrazovanje i zdravlje, kao i u njegu najmlađih i najstarijih. Do 2015. je potrebno obučiti 18 miliona novih nastavnika samo da bi se ispunio cilj kvalitetnog osnovnog obrazovanja. Pored toga, potrebni su milioni nastavnika i instruktura za stručno obrazovanje i rekvalifikaciju za zanimalja potrebna u kontekstu revitalizacije i restrukturiranja realne ekonomije.  

13. Nova administracija u Sjedinjenim Državama mora uvesti sveobuhvatan plan kojim se kombinira povećanje prihoda radnika sa niskim i srednjim primanjima, jačanje sistema socijalne sigurnosti, uključujući i doprinose za nezaposlene, širi program bonova za hranu, pomoć državnim i lokalnim vladama kroz ambiciozno ulaganje savezne vlade u obrazovanje i infrastrukturu. Potrebno je u potpunosti primjenjivati pravo na organiziranje i harmonizirati propise Sjedinjenih Država sa temeljnim standardima rada MOR-a.  

14. Ukoliko se kriza produbi u azijskim zemljama u razvoju, Japan će biti na posebno jakom udaru. Vlasti moraju poduzeti mjere da okrenu privredu u smjeru domaće potražnje, budući da trenutno rast počiva isključivo na izvozu, koji je pod nepovoljnim uticajem porasta vrijednosti Yena. Porast realnih plata je osnova za porast potražnje i mora imati podršku fiskalne politike kojom se povećava potrošnja u domaćinstvima i smanjuju sve veće nejednakosti.  
15. U Evropskoj uniji je neophodno drastično unaprijediti koordinaciju različitih fiskalnih inicijativa zemalja članica i objediniti ih pod unaprijeđeni mehanizam ekonomskog upravljanja. Evropski sindikati su pozvali na uspostavljanje evropskog investicijskog fonda kojim bi se promovirale investicije u obnovljive izvore energije, štednju energije inovacije i evropske mreže infrastrukture.  Investicijski projekti ne smiju biti talac neodgovarajuće primjene Pakta stabilnosti i rasta. Evropska centralna banka (ECB), iako je aktivna u osiguravanju likvidnosti za obuzdavanje krize bankarskog sektora, je pogriješila podižući kamatne stope u ljeto 2008. godine. ECB mora dati svoj doprinos ekonomskom oporavku Evrope i globalnim prilagodbama nastavkom smanjenja kamatnih stopa. Potrebno je uspostaviti Nadzorni odbor u kojem će sjediti predstavnici socijalnih partnera i članovi Izvršnog odbora ECB-a.  
16. Paket mjera oporavka mora biti dizajniran tako da obradi fundamentalni ekonomski debalans koji je doveo do tekuće krize. Ovo se prvenstveno odnosi na debalans između Sjedinjenih Država i drugih dijelova globalne ekonomije, debalans između finansijske i realne ekonomije, i debalans pregovaračkih pozicija radnika i poslodavaca. One ekonomije koje proizvode viškove ih moraju usmjeriti ka povećanju potrošnje u domaćinstvima i produktivna ulaganja.  Sindikalna prava se moraju u potpunosti poštovati i promovirati tako da se omogući unapređenje životnog standarda radnika.  

17. Uz globalni New Deal mora ići i potpuno novi pristup fiskalnoj odgovornosti.  Najopasnija greška u trenutnim okolnostima bi bilo smanjenje budžeta javnog sektora. Potrebno je obnoviti predanost pružanju javno-finansiranih kvalitetnih javnih usluga. Razmatranje odgovornosti i javnog i privatnog sektora mora obuhvatiti odgovorno stvaranje resursa za javni sektor kroz pravedno oporezivanje i predanost efikasnosti i etičkim vrednotama javnih usluga u čemu organizacije koje predstavljaju zaposlene u javnom sektoru mogu igrati ključnu ulogu.  
18. Međunarodna zajednica mora hitno pružiti zajmove za hitne slučajeve putem MMF-a i povećati pomoć Svjetske banke i agencija UN-a mnogim zemljama u razvoju koje bi se mogle naći u stanju deficita platnog bilansa usljed finansijske krize i nastavka povećanja cijena hrane i goriva. UN-ova Organizacija za hranu i poljorivredu, FAO, procjenjuje da je broj pothranjenih u svijetu od 2004. do 2007. godine narastao za 9% i da je prije eskalacije krize u 2008. godini iznosio 923 miliona. Agencija za međunarodnu pomoć dugoročnom razvoju, ODA, takođe mora proširiti svoje djelovanje. Vlade razvijenih zemalja moraju najmanje ispuniti obećanje da će proširiti djelovanje ODA-e dato na Samitu G8 u Gleneaglesu.  
III. Reguliranje globalnih finansijskih tržišta
19. Već dvije decenije većina vlada, skupa sa međunarodnim finansijskim institucijama, promovira labavo reguliranu „novu finansijsku arhitekturu“ koja karakterizira globalna finansijska tržišta odgovorna za ovu krizu: neodgovorna deregulacija koja favorizira pretjerani leveridž finansijskih institucija – uključujući i investicijske banke, zaštitne fondove i privatni osnivački kapital – i „finansijske inovacije“, tj. trasnfere kreditnog rizika podržanog vrijednosnim papirima koji je izvezao loša dugovanja pod krinkom strukturiranih proizvoda. Operacije strukturiranih finansija su stvorile iluziju kapitala niskog rizika i niske cijene. Kako se kriza otkrivala, rizici se nisu širili nego su se krili. Zajedno sa „pro-cikličnim“ bankarskim računovodstvenim pravilima i strogim kapitalnim zahtjevima, kreditna kriza koja je uslijedila nakon kolapsa industrije strukturiranih finansija je kreirala sve brži proces pada vrijednosti kapitala u bankarskom sektoru.  
20. Intervencije koje su poduzele centralne banke i vlade u toku proteklih nekoliko sedmica u nastojanju da ponovo uspostave povjerenje, stabiliziraju kreditno tržište i ubrizgaju svjež kapital su neophodne za očuvanje bankarskog sistema. Kriza solventnosti bankarskog sektora je uslijedila nakon decenije korporativnog upravljanja po modelu pretjerane „dioničarske vrijednosti“ i korporativnog kratkoročnog gledanja. Novac protraćen na velikodušne dividende, otkupe dionica i groteskno velike direktorske naknade u prethodnom „ciklusu rasta“ 2003-2006 bi bio prijeko potreban sada kada banke traže svjež kapital za rekapitalizaciju svojih bilansa stanja. Kako se veliki dijelovi finansijskog sistema održavaju iz sredstava poreskih obveznika, sindikati insistiraju da vlade preuzmu vlasničke dionice i djeluju kao investitori u smislu očuvanja javnog interesa i, u konačnici, nadoknađivanja sredstava poreskih obveznika.  
21. Vlade i dalje razgovaraju o preporukama Foruma finanijske stabilnosti (FSF iz aprila 2008. godine) koje obuhvataju zahtjeve banaka za kapitalom, politiku upravljanja rizikom, nadzor strukturiranih proizvoda i agencije za kreditni rejting.  Koliko god su ove preporuke potrebne i željene, sada se vidi da su itekako neadekvatne. Potrebno je poduzeti korake da se riješe pitanja poreskih i regulatornih mjera koja su omogućila vodećim institucijama na tržištu da preuzimaju pretjerani rizik.  

22. Međunarodna saradnja mora biti daleko šira od one koja se sada razmatra – revizija pravila ponašanja za banke i „poticaj“ većoj transparentnosti.  Nacionalna i globalna regulatorna arhitektura se mora izmijeniti tako da se finansijskim tržištima vrati njihova primarna funkcija: osiguranje stabilnog i isplativog finansiranja realne ekonomije. Rukovodstvo mora naložiti početak rada na planiranju prereguliranih finansijskih tržišta, što podrazumijeva: 
· da se osigura da centralne banke imaju odgovornost prema javnosti za svoje akcije, kao i mandat da otkriju i spriječe špekulativne finansijske „balone“ (poslovanja velikog obima po cijenama koje bitno odstupaju od osnovnih vrijednosti, prim. prev.); 
· da se osigura aktivan nadzor, odgovarajući anti-ciklični zahtjevi za aktivom i odgovarajuća računovodstvena pravila za banke i velike finansijske konglomerate; 
· zabranu svih vrsta vanbilansnih transakcija; 

· obavljanje stranih ulaganja i prometa kapitalom u skladu sa odgovarajućim domaćim pravilima, uključujući i poštivanje usvojenih međunarodnih standarda upravljanja i transparetntnosti; 
· promoviranje finansijskih usluga organiziranih u zajednicama, kao što su zadružni i uzajamni sistemi, i fokusiranih šema mikro finansiranja u dogovorima sa nacionalnim socijalnim partnerima; 

· unapređenje zaštite potrošača kroz zaštitu domaćinstava od predatorskih zajmodavaca i agresivne bankarske ponude; 
· jačanje socijalnog aspekta penzionih sistema i u smislu pružanja dostojne mirovine putem reguliranja poslovanja penzionih fondova i reguliranja investicija; 

· uspostavu međunarodnog režima oporezivanja finansijskih transakcija od kojih se prihodi mogu iskoristiti za podršku finansijskim institucijama socijalnog profila, kao što su penzioni fondovi; 
· reguliranje transfera kreditnog rizika, derivata i fjučera i bavljenje oligopolističkom strukturom agencija kreditnog rejtinga, uključujući i uspostavu javnih agencija i razvoj rejtinga nefinansijske održivosti; 
· reguliranje privatnih investicijskih firmi, kao što su zaštitni fondovi i privatni osnivački kapital, i borba protiv regulatorne arbitraže unutar velikih finansijskih grupacija i između jurisdikcija; 
· usvajanje sistema kontrole kojim bi se ograničilo špekulativno ponašanje u trgovinskom poslovanju na tržištima robe široke potrošnje i energenata; 
· obuzdavanje korporativnog ograničavanja na kratkoročne ciljeve kroz jačanje upravljanja i oporezivanje direktorskih naknada, odgovornosti upravnih odbora, upravljanje rizikom i distribuciju profita preduzeća.  
23. Osim toga, za obuzdavanje odljeva sredstava u zemlje u kojima se ne primjenjuju porezi je neophodna jača akcija. Od poreskih obveznika se ne može očekivati da plaćju poreze da bi izvukli iz problema finansijske institucije, kad su iste te finansijske institucije svoja sredstva usmjerile u prekomorske zemlje gdje se poreski propisi ne primjenjuju kako bi izbjegle svoje obaveze. Sve vlade moraju poduzeti korake za zaštitu svoje baze prihoda i amortiziraju očekivano bitno smanjenje poreskih prihoda. Ovo zahtijeva jačanje političke podrške radu OECD-a u ovoj oblasti.  

IV. Novi međunarodni sistem ekonomskog upravljanja 
24. Sada je vrijeme da se preoblikuje globalna finansijska arhitektura putem nove runde „Bretton Woods“ pregovora koji će ići dalje od devizne šeme kreirane u Bretton Woodsu 1944. godine. Ni jedna od postojećih institucija nema ni moć ni kredibilitet da takvu strukturu sama uspostavi. Vlade moraju pokrenuti posao, ali se debata ne smije odvijati između bankara i zvaničnika ministarstava finansija iza zatvorenih vrata. Sindikati predstavljaju porodice radnika širom svijeta koje su žrtve tekuće krize i moraju imati svoje mjesto za pregovaračkim stolom.  
25. Institucionalne reforme moraju ići dalje od finansijskih regulacija i uvesti ekonomski menadžment koji ima za cilj smanjenje debalansa u globalnoj ekonomiji. Postojanost strukturalnog debalansa tekućih računa i vrijednosti valuta u zemljama OECD-a (a posebno između SAD-a, Euro zone i Azije) i debalansa zemalja u razvoju je važan faktor tekuće krize. Akumulirane dolarske rezerve zemalja u razvoju – i sve veća ulaganja suverenih fondova bogatstva (SWF) – su omogućile neophodnu rekapitalizaciju jako pogođenih banaka i finansijskih institucija.  Ipak, izbijanje rizika od nepravilnih prilagodbi – brutalnog izokretanja toka kapitala u smjeru od dolarske zone je samo povećalo nesigurnost u SAD-u. Trgovina ima potencijal da pomogne ekonomskom rastu, oporavku i razvoju, ali samo pod pravim uvjetima. Ponovna uspostava legitimiteta svjetskog sistema trgovine i zaključivanje Doha Round sporazuma zahtijeva istovremeni napredak u oblasti primjene i zaštite fundamentalnih prava radnika kroz međunarodne institucije, uključujući i Svjetsku trgovinsku organizaciju, i napredak zemalja u razvoju u smislu postizanja ekonomskog oporavka, smanjenje nezaposlenosti i budućeg industrijskog razvoja.  
26. Vlade zemalja u razvoju zemalja moraju biti centralni dio nove strukture upravljanja. Svjetski sindikati jako podržavaju pravičnije i demokratičnije strukture upravljanja u međunarodnim finansijskim organizacijama. U slučaju Svjestske banke, čiji je mandat fokusiran na zemlje u razvoju, postoji potreba za duboko i sistematskom reformom koja mora dovesti najmanje do pariteta glasačke moći između nerazvijenih i razvijenih zemalja. Međunarodne finansijske institucije moraju okončati ekonomsku politiku uvjetovanosti koja je označila njihove intervencije u zemljama u razvoju u toku protekle tri decenije. Takvom politikom je umanjena primjena fiducijarne kontrole i poštivanje međnarodnih standarda, uključujući i osnovne standarde rada. Deregulacija, liberalizacija i privatizacija uvjetovanosti međunarodnih finansijskih institucija, zajedno sa uticanjem na izbor politike zemlje u kojoj rade, je dovela do ozbiljnih i štetnih posljedica. Ovakva praksa se mora okončati. Normativni standardi MOR-a, a pogotovo osnovni standardi rada, moraju stajati u pozadini novog sistema upravljanja.  
V. Borba protiv krize distributivne pravde 
27. Stagnacija plata i gubitak kupovne moći porodica radnika su u isto vrijeme i rezultat štetnih politika i osnovni faktor gubitka ušteđevine i pojave neodrživog duga koji je doveo do hipotekarne krize u mnogim zemljama. Finansijska deregulacija je omogućila zajmodavcima da promoviraju hipotekarne kredite kao zamjenu za prihod. Finansijski „baloni“ u cijenama nekretnina, stimulirani pretjeranom upotrebom leveridža i poreskih pravila, zamijenili su održivi rast na osnovu podjele zarade. Postoji potreba za novim režimom rasta koji – kao što je rađeno u posljeratnom periodu, pa sve do osamdesetih godina – osigurava balans stvarnog rasta plata u skladu sa povećanjem produktivnosti. Pravedno, odgovorno i progresivno oporezianje ne bi trebalo ni omogućavati nakupljanje bogatstva, ni pružati poticaj potrazi za špekulacijama, nego doprinijeti razvoju.  

28. Smanjenje plata i sve veća nejednakost u dvije trećine zemalja OECD-a je zabilježeno nedavnim izvještajima OECD-a i MOR-a. Vlade razvijenih zemalja sada moraju početi poticati i revitalizirati institucije koje pomažu u pravednijoj raspodjeli prihoda i bogatstva, umjesto da nastave pozivati na deregulaciju tržišta rada i ukidanje zaštite radnika. Kriza distributivne pravde je očiglednija u zemljama koje nisu članice OECD-a. Čak i prije krize hrane iz perioda 2007-2008 i trenutne finansijske krize, Svjetska banka je zabilježila da se, od 59 zemalja u razvoju koje su ispitane, u 46 povećala nejednakost u odnosu na prethodnu deceniju. Pogoršanje ekonomske situacije, povrh eksplozije cijena hrane u prošloj godini, će dodatno naglasiti nejednakost prihoda i staviti akcenat na manjak dostojanstvenog rada u zemljama u razvoju koji je MOR već detektirao.  
29. Pozivamo vlade G20 da nastave raditi na razvoju MMF-ove hitne podrške zemljama koje su na neposrednom udaru krize koju nisu u stanju same riješiti. Pri tome takva podrška ne smije biti uslovljena težinom situacije, nego naprotiv, treba postojati „pozitivna uvjetovanost“, odnosno pomoć zemljama u ponovnoj uspostavi kratkoročnog razvoja, pravednijoj distribuciji troškova i prihoda i dugoročnoj održivosti. Isto tako, Svjetska banka treba dati prednost projektima koji podrazumijevaju otvaranje velikog broja radnih mjesta, proširuju sisteme socijalne sigurnosti na većinu radnika koji sada u zemljama u razvoju rade bez socijalne zaštite, i izgrađuju javne usluge i infrastrukturu potrebnu za održivi razvoj. Sa ovim prijedlozima se moraju složiti radničke organizacije u dotičnim zemljama. Vlade takođe moraju pristati na hitni odgovor na nastavak krize hrane, uključujući i aktivnosti protiv špekulativnih aktivnosti na tržištima hrane i obuhvatanje najsiromašnijih hitnom podrškom. Gledano srednjeročno, potrebno je poduzeti korake da se proširi održiva proizvodnja hrane i ponovo izgrade zalihe. Osim toga, vlade moraju u narednim mjesecima identificirati korake koji će se morati poduzeti da bi se ispunila obećanja vezano za ODA i milenijumske razvojne ciljeve.  
30. Naglašavamo da je potrebno da vlade G20 poduzmu aktivnosti na jačanju socijalne dimenzije globalizacije i osiguranju primjene univerzalnih standarda u multinacionalnim kompanijama, bez obzira na mjesto gdje rade. Pozivamo zemlje u razvoju da se pridržavaju OECD-ovih Uputstava za multinacionalna preduzeća, koja su usklađena sa standardima MOR-a, kao i vlade da unaprijede njihovu primjenu kroz jačanje Nacionalnih kontaktnih tačaka i veću promociju.  

VI. Zaključak 
31. Međunarodni sindikalni pokret je bezbroj puta osudio sve veći nesklad između nereguliranih i neupravljivih finansijskih tržišta s jedne, i finansijskih potreba realne ekonomije u smislu kreiranja dostojanstvenog posla s druge strane.  Prema OECD-u, međunardona finansijska arhitektura se treba ocjenjivati prema kapacitetu „održanja finansijske stabilnosti kroz osiguranje solventnosti aktera na tržištu“, kapacitetu „žaštite investitora“ od neuspjeha i prevara, i kapacitetu „osiguranja efikasnih i efektivnih finansijskih tržišta“. U proteklim sedmicama je postalo jasno da sistem nije uspio zadovoljiti ni jedan od ovih ciljeva. Potrebno je saradnju proširiti i izvan sastanka G20 na sve nivoe – G7, G8, Evropu, OECD i međunarodne finansijske institucije – kako bi se izbjegla regulatorna arbitraža i omogućilo globalno širenje nove arhitekture. Radnicima treba mjesto za stolom na ovim sastancima i u ovim institucijama.  Oni ne vjeruju pretjerano u to da će bankari i predstavnici vlada iza zatvorenih vrata ovaj put uspjeti. Potrebna je puna transparentnost, puno objavljivanje informacija i konsultacije. Globalne sindikalne organizacije su spremne da odigraju svoju ulogu u ovom procesu.  

